
১০৩






এহেন প্রকাণ্ড মহীখণ্ড মাঝে

নাহি কিরে কোন বীরাত্মা বিরাজে—

এখনি উঠিয়া করে খণ্ড খণ্ড

সমাজের জাল করাল প্রচণ্ড—

স্বজাতি উজ্জ্বল করিয়া ভবে?



চৈতন্য গৌতম নাহি কিরে আর,

ভারত সৌভাগ্য করিতে উদ্ধার?—

ঋষি বিশ্বামিত্র, রাঘব, পাণ্ডব,

কেন জন্মেছিলা মহাত্মা সে সব—

ভারত যদি না উন্নত হবে?



ধিক্ হিন্দুজাতি হয়ে আর্য্যবংশ,

নরকণ্ঠহার নারী কর ধংস!

ভুলে সদাচার, দয়া, সদাশয়,

কর আর্যভূমি পূতিগন্ধময়,

ছড়ায়ে কলঙ্ক পৃথিবী মাঝে!—



দেখ না কি চেয়ে জগত উজ্জ্বল

এই সে ভারত, হিমানী অচল,

এই সে গোমুখী, যমুনার জল,

সিন্ধু, গোদাবরী, সরযূ সাজে?

